
06 मार्च, 2020 को उत्‍तरार्थ
विषय : पाकिस्तान से सटे सीमावर्ती क्षेत्रों की फसलों पर टिड्डियों का पर्याक्रमण
1767. डा॰ किरोड़ी लाल मीणाः 
क्या कृषि एवं किसान कल्याण मंत्री यह बताने की कृपा करेंगे किः
(क) क्या यह सच है कि हर वर्ष पाकिस्तान से सटे सीमावर्ती क्षेत्रों में लाखों टिड्डियां प्रवेश करके कृषि फसलों को नुकसान पहुंचाती हैं;

(ख) यदि हां, तो सरकार द्वारा उक्त की रोकथाम के लिए क्या-क्या कदम उठाए गए हैं;

(ग) गत तीन वर्षों के दौरान और आज की तारीख तक इन टिड्डियों के कारण किसानों को हुए
नुकसान का ब्यौरा क्या है;

(घ) इन टिड्डियों से हुए नुकसान का मुआवजा देने के लिए सरकार की योजना का ब्यौरा क्या है; और
(ङ) गत तीन वर्षों के दौरान और आज की तारीख तक कितने किसानों को मुआवजे का भुगतान किया गया है और भुगतान किए गए मुआवजे की धनराशि का ब्यौरा क्या है?
उत्‍तर
कृषि एवं किसान कल्‍याण मंत्री (श्री नरेन्‍द्र सिंह तोमर)
(क) एवं (ख) : टिड्डी सीमावर्ती क्षेत्र से आने वाला एक कीट है लेकिन भारत में इनका आक्रमण नियमित घटना नहीं है। वर्ष 2019-20 के दौरान राजस्‍थान और गुजरात के कुछ जिलों में टिड्डियों की घुसपैठ दर्ज की गई थी। टिड्डयों की यह घुसपैठ 26 वर्षों बाद टिड्डियों की सबसे बड़ी घुसपैठ में से एक है। 

टिड्डियों की घुसपैठ को राज्‍य सरकारों और किसानों के सहयोग से टिड्डी परिमंडल कार्यालयों द्वारा नियंत्रित किया गया है। मरूस्‍थली टिड्डी के विद्धध नियंत्रण कार्य मई, 2019 में शुरू किया गया है तथा मई, 2019 से दिनांक 17.02.2020 तक कुल 4,03,488 हेक्‍टेयर क्षेत्र का उपचार किया गया है। 
(ग) :   पिछले 3 वर्षेां के दौरान (वर्ष 2016-17 से 2018-19 तक) टिड्डियों के कारण कोई नुकसान नहीं हुआ है। वर्ष 2019-20 के दौरान राजस्‍थान राज्‍य सरकार ने 179585 हेक्‍टेयर क्षेत्र में फसल नुकसान की सूचना दी है। गुजरात राज्‍य सरकार ने टिड्डी आक्रमण के कारण फसल नुकसान का प्रारंभिक आंकलन कर लिया है और वर्ष 2019-20 के दौरान कुल अनुमानित प्रभावित क्षेत्र 19313 हेक्‍टेयर है। 
(घ) एवं (ड.) : राजस्‍थान सरकार ने सूचना दी है कि वर्ष 2019-20 के दौरान कृषि आदान राजसहायता के रूप में 66392 किसानों को 110 करोड़ रुपये की धनराशि का भुगतान किया गया है।
 गुजरात राज्‍य सरकार ने सूचना दी है कि राज्‍य में प्रभावित जिलों के किसानों को 33 प्रतिशत या इससे अधिक का नुकसान होने पर मुआवज़ा देने के लिए राहत पैकेज की घोषणा की गई। प्रभावित किसानों को अधिकतम 2 हेक्‍टेयर क्षेत्र के लिए राज्‍य आपदा अनुक्रिया कोष से प्रति हेक्‍टेयर 13500/- रुपए तथा राज्‍य के बजट से प्रति हेक्‍टेयर 5000/- रुपए की सहायता प्रदान की जाएगी। राहत पैकेज के लिए कुल 32.76 करोड़ रुपए का प्रावधान है। गुजरात में दिनांक 15.02.2020 तक किसानों से कुल 9615 ऑनलाईन आवेदन प्राप्‍त हुए हैं और प्रभावित किसानों को मुआवजा देने का कार्य जारी है।
*****
